
Bosna i Hercegovina

Federacija Bosne i Hercegovine

Kanton Središnja Bosna/Srednjobosanski kanton

KANTONALNI SUD NOVI TRAVNIK

Broj: 006-0-K-06-000 011

Novi Travnik, 29.06.2006. godine

                                U IME FEDERACIJE BOSNE I HERCEGOVINE!


Kantonalni sud Novi Travnik, u vijeću sastavljenom od sudaca: Slavko Marić – predsjednik vijeća, te Vladimir Žuljević i Sadik Lendo – članovi vijeća, uz sudjelovanje zapisničara Bose Zlatunić, u kaznenom predmetu protiv optuženika Elvedina Dautbegovića zv. „Mundžika“, „Elmo“, Adnana Subašića zv. „Oliva“ i Ermina Bevrnje, zbog kaznenog djela „razbojništvo“ iz čl. 289. st. 3. u svezi sa st. 1. KZ F BiH, sve u svezi sa čl. 31. istog zakona, nakon pretresa za izricanje kazneno-pravne sankcije održanog dana 26.06.2006. godine, koji je bio javan i na kojem su nazočni bili optuženici i njihovi branitelji advokati Abaz Omeragić iz D.Vakufa, Ivica Dragun i Miroslav Kozina iz Bugojna, te kantonalni tužitelj Kantonalnog tužiteljstva Travnik Senad Hadžiabdić, po obavljenom vijećanju i glasanju dana 29.06.2006. godine donio je i javno objavio slijedeću:

                                                     P  R  E  S  U  D  U

Optuženi:

1. ELVEDIN DAUTBEGOVIĆ, zv. „Mundžika“ i „Elmo“, sin Kemala i majke Zekire rođene Haskić, rođen 30.10.1984. godine u Bugojnu, nastanjen u mjestu Kula bb – općina Bugojno, Bošnjak, državljanin BiH, po zanimanju auto-limar, nezaposlen, neoženjen, vojsku služio u Travniku 2004. godine, bez imovine, pravomoćno  osuđivan i to:

- presudom Općinskog suda u Bugojnu br. K-380/03 od 03.1.2004. godine        zbog kaznenog djeal iz čl. 283. st. 1. KZ F BiH, i izrečena mu kazna zatvora u trajanju od dva mjeseca uvjetno na jednu godinu,  

- presudom Općinskog suda Bugojno K-295/05 od 16.9.2005. godine zbog kaznenog djela iz čl. 287. st. 1. t. 1. KZ F BiH i izrečena mu kazna zatvora u trajanju od 6 mjeseci uvjetno na jednu godinu, u pritvoru od 15.02.2006. godine,

2. ADNAN SUBAŠIĆ zv. „Oliva“, sin Edhema  i majke Vesne rođ. Babić,

rođen 07.02.1987. godine u Banja Luci, nastanjen u Bugojnu Ul. Kožarska br. 67, Musliman, državljanin BiH, po zanimanju auto-mehaničar, nezaposlen, ima završenu SSS, neoženjen, bez djece, bez imovine, do sada neosuđivan, u pritvoru od 15.02.2006. godine,

3. ERMIN BEVRNJA, sin Ramiza i majke Mulije rođ. Kero, rođen 29.01.1987. godine u Travniku, nastanjen u naselju Vesela bb – općina Bugojno, Bošnjak, državljanin BiH, NK radnik, bez zaposlenja, neoženjen, lošeg imovnog stanja, pravomoćno osuđivan i to: 

- presudom Općinskog suda Bugojno br. K-430/05 od 13.1.2006. godine zbog kaznenog djela iz čl. 286. st. 2. u svezi sa čl. 31. KZ F BiH i osuđen na kaznu zatvora u trajanju od 3 mjeseca – uvjetno na jednu godinu, u pritvoru od 15.02.2006. godine,
                                                       K R I V I       S U

što su:


Noću 14/15.02.2006. godine po prethodnom dogovoru i zajedno, znajući da u naselju Gaj IV u Bugojnu sam živi oštećeni Ilija Šuta, u namjeri pribavljanja protupravne imovinske koristi, došli do kuće, te nakon što su optuženi Elvedin Dautbegović i Ermin Bevrnja metalnom kukom od oluka odvalili prozor od garaže, kroz tako načinjen otvor sva trojica ušla u garažu gdje je optuženi Adnan Subašić uzeo jednu bukovu letvu dimenzija 45x5x3 cm a Ermin Bevrnja jednu jelovu letvu dimenzija 100x7x2 cm, te pomoću ključa kojeg su pronašli u garaži otvorili vrata od garaže koja vode u kuću, u kom trenutku je iz dnevnog boravka kuće oštećeni Ilija Šuta upitao „tko je to tamo“, nakon čega su sva trojica letvama i nogama oštećenom zadali više udaraca po glavi i tijelu, svjesni da tim udarcima, imajući u vidu starosnu dob oštećenog i jačinu udaraca mogu oštećenom nanijeti smrtonosne povrede i uzrokovati smrt, pristajući na tu posljedicu, tako da su optuženi Adnan Subašić i Ermin Bevrnja pri ulasku u dnevni boravak oštećenom zadali više udaraca letvama po glavi, a kada je oštećeni pao na pod nastavili ga i dalje udarati po glavi i ostalim dijelovima tijela, a zatim ga optuženi Ermin Bevrnja podigao na kojena i pomoću bijele trake zalijepio mu usta, nakon čega su sva trojica otišli na sprat kuće i izvršili premetačinu stvari, tražeći novac, dragocjenosti i tehničku robu, a zatim sišli u prizemlje i prišli do oštećenog te ga pitali: „gdje su pare dedo“, našta im je on odgovorio, jer je u međuvremenu skinuo traku s usta, „nemam ja ništa sinko“, što je ponovio više puta, a onda ga je optuženi Elvedin Dautbegović snažno udario više puta nogama u predjelu grudnog koša i ostalim dijelovima tijela i pored toga što je oštećeni vidno i obilno krvario, nakon čega su iz kuće uzeli i prisvojili jedan CD radio-kasetofon marke „Intersound“, jedan radio-kasetofon marke „Best point“, jedan električni aparat za šišanje marke „HIS“ Austrija, jednu bušilicu marke „BOŠ“ od 500 W sa 16 burgija, jednu brusilicu od 500 W, dva šarafcigera, razne dijelove za vodu, više vrsta alkoholnog i bezalkoholnog pića, kave i 240,00 KM, koje stvari su potrpali u jednu plavu torbu i plastične kese koje su pronašli u kući i sa stvarima kroz odvaljeni prozor garaže izišli vani udaljivši se do napuštene bolnice u Bugojnu gdje su stvari ostavili, pri čemu je oštećeni Ilija Šuta zadobio smrtonosne povrede glave u vidu nagnječne rane lijevo i desno čeono duge oko 5 cm, 6 razderano-nagnječnih rana lijevog zatiljnog predjela dužine od 4 do 7 cm, sa prskotinama okolne kože i krvnom podlivenošću tkiva poglavine, pukotinom /nepotpunim prijelomom/ vanjske ploče lijeve tjemene kosti i dijela ljuske lijeve sljepoočne kosti, djelimične krvne podlivenosti mekih moždanica oba tjemena i bočnih strana oba sljepoočna i čeona režnja velikog mozga, povrede grudnog koša u vidu pet prugastih izduženih različito većinom vodoravno postavljenih krvnih podliva na leđima više lijeve strane dužine 18 cm i širine 3 cm, sa jako izraženom krvnom podlivenošću potkožnih mekih tkiva i serijskim prijelomima III do XII-og lijevog rebra sa pomjeranjem ulomaka i bočnih nastavaka I i II-og slabinskog kralješka, potkožne krvne podlivenosti lijeve bočne strane grudnog koša sa serijskim prijelomima III do VIII-og lijevog rebra u visini prednje pazušne crte, prijelomom grudne kosti u nivou hvatišta V-og rebra sa krvnom podlivenošću pokosnice s unutrašnje strane, krvnom podlivenosti potkožnih mekih tkiva leđa desno uz kičmeni stub sa serijskim prijelomima od VI do XII-og rebra u kosoj liniji, te serijskim prijelomom III do V-og rebra desno, te povrede trbuha u vidu krvne podlivenosti mekih tkiva u predjelu ležišta oba bubrega, od kojih povreda je u toku noći umro, 

čime su počinili kazneno djelo „razbojništvo“ iz čl. 289. st. 3. u svezi sa st. 1. KZ F BiH, a sve u svezi sa čl. 31. istog zakona,

pa ih sud primjenom navedenih zakonskih odredbi, kao i uz primjenu odredbe čl. 42, čl. 43. i čl. 49. st. 1. KZ F BiH, te uz primjenu odredbe čl. 300. ZKP-a F BiH, za počinjeno kazneno djelo, pojedinačno,

                                             O  S  U  Đ  U  J  E

· optuženika ELVEDINA DAUTBEGOVIĆA na kaznu zatvora u trajanju od trinaest /13/ godina,
· optuženika ADNANA SUBAŠIĆA na kaznu zatvora u trajanju od deset /10/ godina i
· optuženika ERMINA BEVRNJU na kaznu zatvora u trajanju od jedanaest /11/ godina.


Svakom optuženiku pojedinačno se u izrečenu kaznu zatvora sukladno odredbi čl. 57. KZ F BiH u izrečenu kaznu uračunava vrijeme koje su proveli u pritvoru i to vremenski period od 15.02.2006. godine pa dalje do pravomoćnosti presude.


Temeljem odredbe čl. 212. st. 3. ZKP-a F BiH oštećeni se radi ostvarivanja imovinsko-pravnog zahtjeva u cjelosti upućuju na parnični postupak.


Optuženici se sukladno odredbi čl. 202. st. 4. ZKP-a F BiH oslobađaju  od obveze da naknade troškove kaznenog postupka. Posebnim rješenjem predsjednika raspravnog vijeća će se naknadno utvrditi visina troškova predmetnog kaznenog postupka. 

                                               O b r a z l o ž e n j e


Optužnicom Kantonalnog tužiteljstva Travnik broj Kt-166/06 od 05.05.2006. godine optuženici Elvedin Dautbegović, Adnan Subašić i Ermin Bevrnja se terete da su radnjama bliže opisanim u navedenom optužnom aktu i izreci ove presude počinili kazneno djelo „razbojništva“ iz čl. 289. st. 3. u svezi sa st. 1. KZ F BiH i sve u svezi sa čl. 31. istog zakona. Sudac za prethodno saslušanje ovoga suda optužnicu je potvrdio dana 10.05.2006. godine. Optuženici su se o potvrđenoj optužnici izjašnjavali na ročištu koje je održano dana 08.06.2006. godine. Prilikom izjašnjavanja po optužnici sva tri optuženika su se izjasnila istovjetno izjavljujući da se osjećaju krivim za radnje i kazneno djelo za koje se terete.


Nakon što su se optuženici izjasnili da su krivi po optužnici Kantonalnog tužiteljstva Travnik broj Kt-166/06 od 05.05.2006. godine predmetni spis je proslijeđen vijeću ovoga suda radi zakazivanja ročišta na kojem bi se izjave o priznavanju krivnje sva tri optuženika razmotrile sa ciljem prihvaćanja ili odbijanja istih. Ročište za razmatranje izjava o priznavanju krivnje je održano dana 26.06.2006. godine. Preispitujući izjave optuženika o priznanju krivnje sud je u cjelosti ispoštovao odredbu čl. 245. ZKP-a F BiH. Primjenjujući navedenu zakonsku odredbu izjave o priznanju krivnje sva tri optuženika su prihvaćene uz ocjenu da su iste date dobrovoljno, svjesno i sa razumjevanjem, te da u konkretnom slučaju postoji dovoljno dokaza o krivnji optuženika.


Svoju odluku o prihvatanju izjave o priznanju krivnje, i to u odnosu na sva tri optuženika, sud temelji na činjenici da su optuženici na ročištu na kojem je razmatrana njihova izjava o priznanju krivnje, na izričit način potvrdili kako su predmetnu izjavu dali dobrovoljno, da razumiju da se davanjem takve izjave odriču prava na suđenje, te da odlukom suda mogu biti obvezani na namirenje eventualnog imovinsko-pravnog zahtjeva i troškova kaznenog postupka. Optuženici su dalje na istom ročištu, i to svaki optuženik pojedinačno, svojim iskazima potvrdili činjeničnu osnovu optužnog akta. Kada je u pitanju ocjena suda da postoji dovoljno dokaza koji potvrđuju činjeničnu osnovu optužbe potrebno je istači da tu činjeničnu osnovu, pored iskaza samih optuženika potvrđuju i dokazi koji su u spis priloženi od strane nadležnog tužitelja. Precizna izjašnjenja samih optuženika o inkriminiranom događaju, te dokazi priloženi od strane zastupnika optužbe, opravdavaju uvjerenje suda o postojanju dovoljno dokaza o krivnji optuženika, odnosno o postojanju dovoljno dokaza koji potvrđuju da su upravo optuženici osobe koje su počinile sve one radnje bliže opisane u izreci ove presude.


Optuženici su oglašeni krivim za kazneno djelo „razbojništvo“ iz čl. 289. st. 3. u svezi sa st. 1. KZ F BiH i sve u svezi sa čl. 31. istog zakona. Izjavom o priznanju krivnje optuženici su ujedno priznali i počinjenje ranije navedenog kaznenog djela. Sud je optuženicima za počinjeno kazneno djelo izrekao kaznu zatvora i to optuženiku Elvedinu Dautbegoviću kaznu zatvora u trajanju od trinaest godina, optuženiku Adnanu Subašiću kaznu zatvora u trajanju od deset godina, te optuženiku Erminu Bevrnji kaznu zatvora u trajanju od jedanaest godina. Izricanjem vremenski različitih kazni zatvora za pojedine optuženike sud vrši individualizaciju kažnjavanja na način da visina svake pojedinačno odmjerene kazne zavisi od stupnja kaznene odgovornosti optuženika i njegovog doprinosa  izvršenju kaznenog djela. Izrečenim kaznama će se ostvariti svrha kažnjavanja propisana odredbom čl. 42. KZ F BiH. Odmjerene kazne izražavaju društvenu osudu kaznenog djela koje je počinjeno uz istodobno ostvarivanje svrhe specijalne i generalne prevencije. Na optuženike /počinitelje/ izrečene kazne trebaju djelovati na način da u buduće ne dolaze u sukob sa zakonom i ne čine nova kaznena djela. U odnosu na druge potencijalne počinitelje ovako izrečene kazne trebaju ostvariti preventivni utjecaj kako drugi potencijalni počinitelji ne bi činili ovakva ili druga kaznena djela. 


Prilikom odlučivanja o vrsti i visini kazne sud je cjenio sve olakotne i otegotne okolnosti koje se stiču na strani optuženika /odgovarajuća primjena odredbe čl. 49. st. 1. KZ F BiH/. Više je otegotnih okolnosti koje se stiču na strani sva tri optuženika. Optuženici su kazneno djelo počinili u stanju potpune uračunljivosti. Potpuna uračunljivost optuženika nije na bilo koji način dovedena u pitanje. Predmetno kazneno djelo je izvršeno sa izravnim umišljajem. Pri izvršenju kaznenog djela optuženici su pokazali izrazitu upornost i bezobzirnost. Istaknutu ocjenu suda potvrđuju dokazi sadržani u spisu. Sami optuženici prilikom preispitivanja izjave o priznanju krivnje priznaju da su u kuću oštećenika ušli nakon nekoliko pokušaja, da su po ulasku u kuću oštećenika tukli unaprijed pripremljenim letvama i nogama, a brojnost tjelesnih ozljeda koja je potvrđena nalazom vještaka sudske medicine potvrđuje bezobzirnost optuženika. Upravo brojnost tjelesnih ozljeda koje su nanesene oštećeniku ukazuje da nije opravdana ocjena branitelja optuženika Elvedina Dautbegovića kako bi oštećeni da je mlađa osoba napad možda i preživio. Radnjama koje poduzimaju optuženici žele ostvariti imovinsku korist. Predmetno kazneno djelo je rezultat međusobnog dogovora sva tri optuženika. Ideju za djelo dao je optuženik Elvedin Dautbegović. Iz izvedenih dokaza proizilazi da je ovaj optuženik prije izvršenja djela vršio promatranje objekta oštećenika, znao je da se radi o starijoj osobi, pa je temeljem saznanja da je kuća na osami i da u njoj živi starija osoba i predložio ostalim optuženicima odlazak do kuće oštećenika i nasilni ulazak u istu. Optuženici Elvedin Dautbegović i Ermin Bevrnja su i ranije dolazili u sukob sa zakonom. Optuženik Elvedin Dautbegović je pravomoćno osuđivan u dva navrata /presude Općinskog suda Bugojno broj K-380/03 od 03.1.2004. godine i broj K-295/05 od 16.9.2005. godine/. U odnosu na optuženika Ermina Bevrnju je evidentirana jedna osuđujuća presuda i to presuda Općinskog suda Bugojno broj K-430/05 od 13.1.2006. godine.


Sud na strani sva tri optuženika nalazi i postojanje niza olakotnih okolnosti. Prvenstveno treba istači mladost optuženika. Optuženici Adnan Subašić i Ermin Bevrnja su u vrijeme izvršenja kaznenog djela mlađe punoljetne osobe. Oba navedena optuženika u vrijeme izvršenja djela su tek napunila 19 godina. Materijalne prilike sva tri optuženika su izrazito loše. Ni jedan od optuženika nema stalno zaposlenje niti stalnih materijalnih primanja. Optuženici Adnan Subašić i Ermin Bevrnja su odrasli i žive u nesređenim obiteljskim odnosima. Kada je u pitanju optuženik Adnan Subašić sam optuženik za svoje obiteljske prilike ističe da nakon predmetnog događaja majka koja inače živi u Banja Luci neće da čuje za njega. Istovjetno izjavljuje i za sestru koja živi sa majkom. Roditelji su mu rastavljeni. Po izvršenju kaznenog djela njegova maćeha /pomajka/ je izvršila samoubojstvo. Optuženik Ermin Bevrnja za svoje obiteljske prilike navodi da mu je otac lijećeni alkoholičar i da je od strane oca u fazi odrastanja često bio maltretiran. Sud dalje kao olakotnu okolnost na strani sva tri optuženika uzima njihovo korektno vladanje na sudu i priznanje krivnje za radnje i djelo koje im je optužbom nadležnog tužitelja stavljeno na teret.


Ocjenjujući olakotne i otegotne okolnosti na strani sva tri optuženika na ranije opisani način, sud optuženicima odmjerava kazne zatvora koje su u granicama zakonom zaprijećene kazne za kazneno djelo za koje su optuženici oglašeni krivim, nalazeći da odmjerene kazne odgovaraju stupnju kaznene odgovornosti svakog optuženika pojedinačno i težini kaznenog djela koje su počinili. 


Optuženici su u pritvoru počev od 15.02.2006. godine. Sukladno odredbi čl. 57. KZ F BiH optuženicima se u izrečenu kaznu uračunava vrijeme koje su proveli u pritvoru i to vremenski period od 15.02.2006. godine pa dalje do pravomoćnosti presude. Navedena odredba propisuje da će se vrijeme provedeno u pritvoru i svako oduzimanje slobode u svezi kaznenog djela uračunati u izrečenu kaznu zatvora, kaznu dugotrajnog zatvora, kaznu maloljetničkog zatvora ili novčanu kaznu.


Odlučujući o imovinsko-pravnom zahtjevu i troškovima kaznenog postupka sud je odlučio da se oštećeni sa imovinsko-pravnim zahtjevom u cjelosti upute na parnični postupak a da se optuženici oslobode od obveze naknade troškova kaznenog postupka. Odluka o imovinsko-pravnom zahtjevu je utemeljena na odredbi čl. 212. st. 3. ZKP-a F BiH. Prema navedenoj odredbi kada podaci kaznenog postupka ne pružaju pouzdan osnov ni za potpuno ni za djelomično presuđenje sud će oštećenika uputiti da imovinsko-pravni zahtjev u cjelini ostvaruje u parničnom postupku. Odluka o troškovima kaznenog postupka utemeljena je na odredbi čl. 202. st. 4. ranije navedenog zakona koja odredba propisuje da sud optuženika može osloboditi dužnosti da u cjelini ili djelomično naknadi troškove kaznenog postupka ukoliko bi njihovim plaćanjem bilo dovedeno u pitanje izdržavanje samog optuženika ili osoba koje je on po zakonu dužan izdržavati. Sva tri optuženika su osobe bez zaposlenja i bez bilo kakvih primanja i bez štete po vlastitu egzistenciju nisu u mogućnosti izmiriti troškove kaznenog postupka. 


Iz svih ranije navedenih razloga odlučeno je kao u izreci.

POUKA:

Protiv ove presude može se izjaviti žalba

Vrhovnom sudu F BiH Sarajevo u roku od

15 dana računajući od dana prijema presude.

Žalba se podnosi u tri primjerka putem ovoga suda.
Zapisničar                                                                    Predsjednik vijeća - sudac

Bosa Zlatunić                                                                      Slavko Marić

